
Артыкул даследуе магчымасць сумеснага выкарыстання падручнікаў і метаду DOGME ў 
выкладанні моў ва ўніверсітэтах. Для аптымальнага варыянту іх спалучэння на занятках 
прапануюцца дадатковыя даследаванні. 

The article considers the possibility of combining textbooks and DOGME method in language 

teaching at universities. It is suggested to carry out additional research for optimal combination of 
these factors in classes. 

У выкладанні замежных моў выкарстоўваецца вялікае мноства метадаў і 

падыходаў. У дваццатым стагоддзі з’явілася тэндэнцыя распрацоўваць метады такім 
чынам, каб новыя метады давалі больш эфектыўныя падставы для выкладання, чым 
тыя, што ім папярэднічалі [4, c.1]. Але, на думку спецыялістаў у методыцы выкладання, 
не існуе "ўнікальных" або "найлепшых” метадаў, бо шмат якія ідэі, закранаючы 
методыку навучэння моў, павінны расцэньвацца як складнікі адной карціны, дзе 
настаўнікі не карыстаюцца толькі адным метадам, а спалучаюць розныя, у залежнасці 
ад таго, што працуе у іх  класе [1], [5, c.31-33].  

Сёння, “у эпоху пасля метадаў”, даследаванні ў галіне выкладання моў 
разглядаюць метады як крыніцу практык, якія настаўнікі могуць адаптаваць да сваіх 
патрэб, незалежна ад сувязі з канкрэтнымі метадамі [2, c.60]. З гэтых прычын нельга 
сцвярджаць, што адны метады лепшыя за іншыя. Аднак праз канфлікт паміж 
рознымі «ідэалогіямі» моўнай адукацыі [4, c.1] пэўныя метады могуць здавацца 
процілеглымі: некаторыя прынцыпы выкладання падкрэсліваюць цэнтральную 
ролю выкладчыка, іншыя ж цэнтральную ролю студэнтаў і г.д. У выніку гэтага 
сутыкнення ідэй, патэнцыйна карысныя практыкі могуць ігнаравацца, што можа 
абмежаваць эфектыўнасць падыходаў, якія выкладчыкі прыстасоўваюць да 
фактараў адукацыйнага працэсу [4, c.1]. 

Напрыклад, шарока распаўсюджанае выкарыстанне падручнікаў не 
залежыць ад падыходаў, аднак метад DOGME ў сваёй аснове падкрэслівае 
большую эфектыўнасць адмовы ад падобных матэрыялаў і прапануе «teaching 
unplugged» ‘свабоднае/незалежнае выкладанне’, дзе ключавую ролю ў выбары 

напаўнення заняткаў (напрыклад, тэм і лексікі) адыгрываюць самі навучэнцы, а 
не праграма падручніка ці выкладчык. Такім чынам, назіраецца супярэчнасць: 
падручнікі як папулярны інструмент пры выкладанні моў з’яўляюцца тым, ад чаго 
метад DOGME прапануе адмовіцца цалкам ці часткова [3, c.7-21.].  

У гэтым артыкуле будуць прааналізаваны абодва метады — выкладанне з 
падручнікамі і выкладанне без іх праз метад DOGME, а таксама будзе 
разгледжана, як элементы гэтых падыходаў могуць дапаўняць адзін аднаго ў 
выкладанні моў ва ўніверсітэцкім асяроддзі. 

Варта пачаць з азначэння паняцця “падручнік”. Падручнік - гэта 
структураваны навучальны дапаможнік, прызначаны для паслядоўнага засваення 
моўных навыкаў. З пераваг падручнікаў можна вылучыць: якасць і 
структураванасць матэрыялу, магчымасць паўторнага засваення, эканомію часу 
выкладчыкаў [5, c.33] і адаптыўнасць матэрыялаў [6, c.220].  

Аднак ёсць і недахопы: часта падручнікі не адлюстроўваюць сапраўдных моўных 
ужыванняў, недастаткова ўлічваюць аўтэнтычныя лінгвістычныя з’явы, могуць быць 
празмерна тэарэтычнымі і менш арыентаванымі на камунікатыўныя сітуацыі, што 
абмяжоўвае развіццё крытычнага мыслення і спантаннага узаемадзеяння, асабліва калі 
выкарыстоўваюцца ў фармаце “выкладчыкацэнтрычнага” падыходу. Падручнікі 
з’яўляюцца неад’емнай часткай большасці праграм вышэйшай адукацыі, 
забяспечваючы паслядоўнасць навучання і дапамагаючы адсочваць прагрэс, што 
асабліва важна для падрыхтоўкі будучых спецыялістаў [6]. Таму поўная адмова ад іх ва 
ўніверсітэтах немагчымая. 

Праблема палягае на знаходжанні балансу паміж фарміраваннем моўных 
навыкаў не толькі праз тэмы падручніка, але і натуральную размову вучняў з 
прычыны таго, што розніца закранае не толькі канкрэтныя практыкаванні, але ідэі, 
што ляжаць ў іх аснове. Напрыклад, Джым Скрывенер сцвярджае, што існуюць тры 
тыпы выкладчыкаў — the explainer ‘які тлумачыць’, the involver ‘які уцягвае’, the 
enabler ‘які спрыяе’. Найбольш эфектыўны тып камунікацыі з вучнямі выкарстоўвае 
менавіта the enabler: «[такі выкладчык] дзяліць кантроль з вучнямі альбо перадае яго 
ім цалкам» [5, c.18].  

Падыход DOGME дазваляе выкладчыкам стаць сапраўдным enabler ‘які 
спрыяе’, які садзейнічае развіццю пазнавальных здольнасцей навученцаў,  тым 
самым адвышаючы эфектыўнась навучання замежнай мове, дапаўняючы 
падручнікі дзякуючы спантанным зносінам. Першыя крокі ў гэтым напрамку ўжо 
зроблены, як сведчыць даследаванне па прымяненні DOGME на пачатковых 
узроўнях моўнай кампетэнцыі ў  нямецкай мове, дзе гаварыцца, што элементы 
DOGME можна часткова прымяняць ў фармальных умовах ўніверсітэтаў, з улікам 
патрабаванняў праграм. Па выніках гэтага даследавання было выяўлена, што 
выкарыстанне DOGME ва ўніверсітэце паспрыяла пашырэнню слоўнікавага 
запасу студэнтаў, паляпшэнню іх размоўных кампетэнцый, натуральнасці 
размовы і фарміраванню больш трывалых прадуктіўных граматычных навыкаў [7, 
c.73-74]. 

Неабходна правесці дадатковыя даследаванні, якія будуць накіраваны на 
ўніверсітэцкае асяроддзе, уключаючы розныя моўныя ўзроўні і мовы навучэння, каб 
забяспечыць шырэйшае разуменне і распрацоўку рэкамендацый па інтэграцыі гэтага 
метаду ў адукацыйны працэс. 

